Пелагог-психолог  Малимбаева Арай Ниязалиевна
Тараз қаласы, № 43 орта мектеп

«Қарым-қатынас және тыңдай білу» тренингі

Мақсаты: қарым-қатынас үдерісінің маңыздылығын түсіндіру,  кері байланысқа түсуде ақпараттардың түрленуін түсіндіру, тыңдай білу дағдыларын қалыптастыру.
Тренинг барысы: 
1. «Сәлем! Сәлем! Сәлем!» сергіту жаттығуы.
2. «Бұзық телефон» жаттығу.
3. «Қарым-қатынас психологиясы» ақпараттық блок.
4.  «Сіз тыңдай білесіз бе?» сауалнама.
5. «Әр түрлі қимыл жағдайларында тыңдай білу» жаттығу.

1. «Сәлем! Сәлем! Сәлем!» сергіту жаттығуы. Топ мүшелері, 
арқасымен шеңбер жасап тұрады да, жайлап өз-өздерін айналады.  Жүргізуші қасындағы қатысушыға өзі бүгін естігісі келетін сәлемдесу түрін қасындағы келесі қатысушыға сыбырмен айтуы тиіс. Тапсырма жүргізушіге қайтып келгенше жалғасады. Келесі қатысушылар да өз сәлемдерін араға 2-3 адам салып жіберіп отырады. Жаттығуды музыка әуенімен жүргізген дұрыс болады. 
	Жаттығуды талқылау:
· Өз сәлемдемеңізді қайтып алғанда қандай күйде болдыңыз?
· Жіберген сәлемдемеңіз сол күйінде қайтты ма?
· Олардың өзгеріске ұшырауына қандай әсер болды деп ойлайсыз?
· Ақпарат өзгеріске ұшырамай қайтуы үшін не әрекет жасауға болады?
2. «Бұзық телефон» жаттығу. Жаттығуға қатысушылардың біреуінен 
Басқасынынң бәрі бөлмеден шығуы тиіс. Қалған жалғыз қатысушыға жүргізуші бір ақпарат береді. сол ақпаратты келесі қатысушыны шақырып айтуы тиіс. Жаттығу барлық қатысушы ақпаратты естігенге дейін жалғасады.
	Үлгі: Біздің мектепке жаңа компьютерлер сатып алынды. Бір айдан соң қазір кітапхана тұрған бөлмеде комьютер класын орнатады. Ал кітапхананы бірінші қабаттағы басқа бөлмеге ауыстырады. Кешкісін комьтерлерде түрлі ойындар ойнауға болады. Ол үшін мектеп учаскесінде көгалдандыру жұмыстарына қатысу қажет.
	Талқылау:
· Ақпаратты бір қатысушы екіншісіне бергенде неліктен өзгеріске ұшырады деп ойлайсыздар?
· Ақпараттың қай бөлігі өзгеріске ұшырады және неліктен?
· Қанша адамнан өткен ақпарат көздеріне сене беруге болады ма?
3. «Қарым-қатынас психологиясы»  ақпараттық блок.
Қатысушыларға қарым-қатынас психологиясы туралы 15-20 минуттық ақпарат берілуі керек: Қарым-қатынасты көпжақты түсінудің (кең немесе тар мағынада) мәні тұлғалық және қоғамдық байланыстарды түсіну логикасынан келіп туындайды. Әлеуметтік  психологияда екі немесе одан да көп адамдардың түйісуін бірнеше формаға бөліп қарастырады:
1/ пасссивті қатысу;
2/ ақпарат алмасу;
3/ бірлескен әрекет;
4/ тең құқықты және асимметриялы белсенділік.
Қарым-қатынасты бірнеше аспектілерге бөліп қарастыруға болады: мазмұны, мақсаты және құралдары.
Қарым-қатынас мазмұны – бір тірі ағзадан екіншісіне өзара түйісу жағдайында берілетін ақпарат. Бұл ақпараттар субъектінің ішкі (эмоционалдық) жағдайы немесе сыртқы ортадағы қалыптасқан жағдайлар туралы болуы мүмкін. Дегенмен, қарым-қатынас субъектілері адамдар болып табылғанда ғана, ақпарат мазмұны алуан түрлі болып келеді.
Қарым-қатынас мақсаты – «Қарым – қатынас актіне не үшін қатысады?» деген сұраққа жауап береді. алғашқы аспектідегі қағида мұнда да сақталынады. Жануарлар әлемінде қарым-қатынас мақсаты олар үшін өзекті биологиялық қажеттіліктер шеңберінен шықпайды. Ал адамдар үшін сан алуан және жан-жақты бола отырып, әлеуметтік, мәдени, шығармашылық, танымдық, эстетикалық және тағы да басқа қажеттіліктерді қанағаттандырады.
Қарым-қатынас құралдары – бір жанды ағзадан екіншісіне қарым-қатынас үрдісінде берілетін ақпараттардың түрлі шифрлер мен қайта өңдеулер, хабарлау, кодтау тәсілдері болып табылады. Ақпаратты кодтау – хабарлаудың бір тәсілі. Адамдар арасындағы ақпарат алмасу сезім мүшелері, сөйлеу және т.б. белгі жүйелері, жазу, техникалық және сақтау құралдары арқылы жүзеге асырылады.
Қарым-қатынастың маңызды шарттары мыналар:

        Қарым-қатынас болатын жағдайды дұрыс түсіне білу


              Сөйлейтін сөзді дұрыстап жоспарлап алу


Қарым-қатынастың мәнін жеткізетін ұтымды құралдарды қолдану

                         Кері байланысты бақылап отыру

Қарым-қатынасқа түсу мақсатында тілді мазмұнды және кедергісіз қолдану сөз сапаларына байланысты. Олар: сөз нақтылығы, сөз тазалығы, сөз жүйелігі, сөз мәнерлігі, сөз байлығы, сөз орындылығы. Бұл сөз сапалары педагогикалық қарым-қатынастың тиімді болуында маңызды роль атқарады.
Сөз нақтылығы –сөз мазмұны мен ақпарат мағынасының негізіне сәйкес келуі. Сөздің нақтылығы сөзді орынды, нақты, сөз мағынасына қарай, синоним, антоним, омоним сөздерді дұрыс қолдана алуға байланысты. Сөз нақтылығының маңызды шарты - лексикалық нормалардың сақталуында. Егер сөйлеуші қажетті ақпаратты субъектіге жеткізуде мағыналас сөздердің ішіндегі ең орындысын таңдаған кезде ғана, сөз нақтылығы көрініс береді. 
Сөз тазалығы -әдеби тілден тыс сөздердің қолданылмауы, соның ішінде диалектік, кәсіби, жаргон сөздер және т.б.
Сөз жүйелігі–ойлау компоненттерінің бөліктері мен сөйлеу компоненттерінің мағынасының қатынасының көрінісі.
Сөз мәнерлігі–тіл мәнерінің бар мүмкіндіктерін жүзеге асыру нәтижесінде көрініс беретін сапа. Ол барлық  деңгейлердегі тіл бірліктерімен жасалына береді. Сонымен қатар, тілдің арнайы көркемдік қасиеттері болады (троптар, стилистикалық фигуралар), олар айтылған ойды, әсерлі, образды, эмоционалды етуге көмек береді. 
Сөз байлығы – ақпаратты барынша әсерлі жеткізе алуға мүмкіндік беретін  сөз бірліктерін еркін және кең қолдана алу.
Сөз орындылығы – тілдегі сөз бірліктерінің мақсатына, жағдайына, мағынасына сәйкес қолданылуы
4. «Сіз тыңдай білесіз бе?» сауалнама. Нұсқау: Сіздерге 12 сұрақ
беріліп отыр. Көп ойланбастан, жылдам «иә» немесе «жоқ» деген жауаптар берулеріңізді сұранамын. Жауаптарыңыз шынайы болады деп сенемін.
1.Екінші бар адамның сөзін тез аяқтап, сізге де сөйлеуге мүмкіндік бергенін асыға күтетін кездеріңіз көп болады ма?
2.Мәселенің анық-қанығына жетпестен шешім қабылдаған сәттеріңіз жиі болып тұрады ма?
3.«Сіз көбіне өзіңізге ұнайтын ақпараттарды ғана тыңдайсыз» деген қағидамен келісесіз бе?
4.Әңгіме айтушыны тыңдауда эмоциялық жағдайыңыз кедергі келтірмей ме?
5.Серіктесіңіз өз ой-пікірін айтып отырғанда сіз көп алаңдайсыз ба?
6.Әңгіме барысында мағыналы тұсына қарағанда, болмашы ұсақ-түйектерді есіңізде ұстап қалатын сәттеріңіз болады ма?
7.Өз көзқарасыңыз, ұстанымдарыңыз басқа адамды тыңдауға кедергі келтірмей ме?
8.Егер серіктесіңізді түсіну қиынға соқса, оны тыңдауды тоқтатасыз ба?
9.Сөйлешіге деген негативті позиция жиі бола ма?
10.Сөйлеушінің сөзін жиі бөлесіз бе?
11.Әңгіме барысында сөйлешінің көзіне тіке қараудан қашасыз ба?
12.Әңгіме айтушыны кенеттен тоқтатып, өз ойыңыз бен шешіміңізді айтқыңыз келетін сәттеріңіз болады ма?
     Нәтижесін өңдеу: Қатысушылар өздерінің «жоқ» деген жауаптарын есептеулері қажет.
     10-12 ұпай. Сіз серіктесіңізді жақсы тыңдай білесіз. Өз эмоцияңыз оның сөзін  ұнатпасаңыз да аяғына дейін, ұғып тыңдауға кедергі жасамайды.  Сондықтан көп адамдар сізбен қарым-қатынас жасағанды ұнатады.
     8-10 ұпай. Көп жағдайда серіктесіңізді тыңдай білуге тырысасыз. Ұнамаған жағдайдың өзінде оның сөзін аяғына дейін тыңдай аласыз. Егер серіктесіңізден жалығып кетсеңіз дипломатиялық түрде онымен қарым-қатынасты тоқтатуға мүмкіндігіңіз бар. Кей жағдайда оның сөзін бөліп жіберіп, өз ойыңызды айтып үлгересіз.
     8 ұпайдан төмен. Өкінішке орай, қарым-қатынасқа түсуде сіз басқа адамдарды тыңдай білу өнеріне машықтанбағансыз. Сіз олардың сөзін көп бөлесіз, сөздің аяғына дейін тыңдауға шыдамдылығыңыз жетпейді. Оның айтқан сөзі ұнамаса, мүлде тыңдамай қоя саласыз.
	5. «Әр түрлі қимыл жағдайларында тыңдай білу» жаттығу.
  Қатысушылар жұпқа бөлінеді. Әр жұптағы бір қатысушы сөйлеуші, ал екншісі – тыңдаушы болады. Қатысушылар бір-біріне қарама-қарсы отырып, жүргізуші бұйрық бергенде әңгімелерін бастайды (не айтқысы келсе, соны айта беруге болады). 1 минуттан соң сөйлеушілерге «тұру» туралы бұйрық беріледі, ал тыңдаушылар өз орындарында отыра береді.  Тағы  1 минуттан соң екі қатысушы да орындарынан тұрады, бірақ бір-біріне теріс қарап тұрулары тиіс. Бұдан соң екі қатысушы өз ролдерін ауыстырып, жаттығуды қайталайды. 
Талқылау:
· Әңгілемені қандай жағдайда жүргізген орынды? Неліктен?
· Неліктен қиыл жағдайы өзгеріске ұшырағанда қарым-қатынас тиімділігі өзгереді?

